[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako nekazaritzako elikagaien sektoreak gastu pribatuaren %9,2 ikerketan eta garapenean inbertitzen du
Horrela adierazi du Sanzberro kontseilariak CNTArekin 200.000 euroko hitzarmena sinatzean, I+G+B arloko inbertsioak egiteko
Asteartea, 2009ko maiatzaren 12a.  Nafarroako nekazaritzako elikagaien sektorea Foru Komunitateko berritzaileenetakoa da. Izan ere, Nafarroako Balio Erantsi Gordinaren %6,7 emanda, gastu pribatuaren %9,2 ikerketan eta garapenean (I+G) inbertitzen du, eta 32 patenterekin, Foru Komunitateko ziurtagiri guztien %10 biltzen du. 
Datu horiek gaur jakinarazi ditu Begoña Sanzberro Iturriria Nafarroako Gobernuko Landa Garapeneko eta Ingurumeneko kontseilariak, Héctor Barbarin Requetibate Teknologia eta Elikadura Segurtasuneko Zentro Nazionalaren zuzendari nagusiarekin (CNTA-Ebroko Laborategia) San Adriánen sinatu duen hitzarmenean. 

Kontseilariak gogorarazi duenez, “nekazaritzako elikagaien industria ekonomiaren motorretako bat da, nekazaritza-sektorean trakzio-indar handia du, eta Nafarroako landa-inguruetarako garapen-alternatiba nagusia da”. Era berean, kontseilariaren esanetan, “gaur egungo krisi-egoeran, Nafarroako agroindustriek inbertitzen, etorkizunerako prestatzen eta punta-puntakoak izaten jarraitzen dute”. “Nekazaritzako elikagaien sektorea, gaur egun, inoiz baino gehiago, etorkizuneko aukera da”, esan du kontseilariak. 

200.000 euro I+G+B arloko inbertsioetarako
Gaur sinatutako hitzarmena dela bide, Nafarroako Gobernuak aurten 200.000 euro emango dizkio CNTA-Ebroko Laborategiari I+G+B arloari lotutako inbertsioak egiteko, nekazaritzako elikagaien sektoreko enpresetan ezarritako prozesuetan laguntza tekniko egokia emateko. 
Zehatz esanda, hitzarmen hau dela bide, CNTAk bi arlotan egingo ditu inbertsioak: batetik, laborategietako azpiegiturak hobetzea (MS Ion Trap detektagailua gas-kromatografientzat; HPLC sistema MS-MS antzemateko; eta laborategiko ekipamendu txikiak eskuratzea); eta bestetik, azpiegitura informatikoak eta komunikazio-azpiegiturak hobetzea (komunikazioen hari gabeko sarea; ordenagailuak; komunikazio-zerbitzua eta posta elektronikoa hobetzea; laborategiko datu analitikoen kudeaketa hobetzea; eta bulegoetako eta bilera-aretoetako altzariak).

CNTA-Ebroko Laborategia irabazteko asmorik gabeko erakunde pribatua da. 1981ean sortu zen, eta nekazaritzako elikagaien sektorea garatzeko zerbitzu teknologiko aurreratuak eskaintzea du xede. Horretarako, zerbitzu analitikoak, laguntza teknikoa eta I+G+B arloko laguntza eskaintzen die 500 enpresa ingururi (elkartuak eta bezeroak), sektore hauetan: eraldatu begetalak, edateko ur ontziratuak, irinak, zukuak, nektarrak, IV. eta V. gamak, plater prestatuak, etab.
San Adriánen kokatuta dago, eta 11.000 metro koadroko instalazioak ditu. Zortzi laborategi, fabrikazio-planta pilotua, I+G+B esparrua eta laguntza teknikoaren esparrua, dastaketa-aretoa, prestakuntza-gelak eta administrazio-arloa ditu. 100 langile baino gehiago ditu, eta 2009an 6,5 milioi euroko aurrekontua du. 

CNTA zentroaz gain, Nafarroan nekazaritzako elikagaien sektoreari lotutako beste zentro teknologiko batzuk ere badaude, hala nola NUPeko Agrobioteknologia Institutua (IdAB), Lekunberriko Esne Institutua (ILL), ITG Ganadero, ITG Agrario eta Nafarroako Mahastizaintza eta Enologia Zentroa (EVENA). 
Nekazaritzako elikagaien klusterra eta eskari eta eskaintza teknologikoaren mapa
2008ko uztailean kluster ekimena aurkeztu zen. Horren bidez, nekazaritzako elikagaien sektorea bultzatu nahi da, sektorearen lehiakortasuna hobetzeko. Horretarako, eragile guztiak perspektiba global eta integratzaileagotik dinamizatu eta koordinatu nahi dira efizientzia, I+G+B, merkatuaren ezagutza, merkaturatzea eta nazioartera zabaltzea, giza baliabideak eta azpiegiturak hobetzeko. 
Bestalde, Nafarroako Gobernuak eskari eta eskaintza teknologikoaren mapa bultzatu du. Orain arte 316 fitxa ditu guztira (209 eskaintza eta 107 eskari). Horren bidez, nekazaritzako elikagaien sektoreko enpresek merkatuan eskuratu ditzaketen teknologiak identifikatu ditzakete eta, modu horretan, lehiakortasuna hobetu dezakete; ikerketa-taldeek enpresek dituzten teknologia-eskariak ezagutu ditzakete; eta mapa baten bidez administrazioak teknologia-kontsumoan dauden hutsuneak identifikatu ditzake. 
Nekazaritzako elikagaien sektoreak pisu gero eta handiagoa du Nafarroako ekonomian
Nekazaritzako elikagaien sektoreak (nekazaritza- eta abeltzaintza-ustiategiek eta nekazaritzako elikagaien industriek osatzen dute) 28.000 langile ditu Nafarroan, 16.000 nekazaritza-sektorean 12.000 nekazaritzako elikagaien industrian. 2008an enplegua galdu ez zuen sektore bakarra izan zen. 

Inbertsioei dagokienez, sektoreak iaz 246 milioi euroko gastua egin zuen. 45 milioi diru-laguntza publikoei esker lortu zituen. Fakturazioa 3.300 milioi eurotik gorakoa da, hau da, Foru Komunitateko salmenta guztien %8,7. 

Nekazaritzako elikagaien sektoreak Nafarroako Balio Erantsi Gordinaren (BEGd) %6,7 ematen du, hau da, industriako BEGd-ren %23. Gainera, azken urteetan goranzko joera izan du. (






( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

